
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


બીજું બિન્દુ અવર રસમાં અન્યથી ભેટશે ત્યાં,

ને તેમાંથી રસ લઈ લઈ પામશે તૃપ્તિ તે ત્યાં;

આવી રીતે રસ નવનવે બિન્દુએ કૈંક સ્પર્શી

બિન્દુ બિન્દુ સ્થિર થઈ જશે પામતાં તૃપ્તિ તૃપ્તિ.



ગોળા આવા અગણિત ભમી એક ગોળે સમાય,

સૌ બિન્દુની રસમય તહીં એકતા પૂર્ણ થાય;

ત્હારી પ્રીતિ મુજ પ્રણયીથી હોય ના દીર્ઘ ગાઢી,

ત્હારો, મ્હારો, જગત સહુનો એક છે રાહ - વ્હાલી!



ત્હોયે, વ્હાલી! તુજ હ્રદયને ત્યાગતાં કૈં રડાય,

ને અશ્રુ આ તુજ નયનમાં ઉછળીને ભરાય;

ત્હોયે કહેવું, પ્રિય પ્રિય અરે! કાલ ત્હારો હતો હું,

ને અત્યારે વહી જઈ હવે આજથી અન્યનો છું.








૩-૧-૧૮૯૭





વીણાનો મૃગ








ઉગતા સૂર્યની સામે આવે છે મૃગ દોડતો

ઉતરે બાગમાં હાવાં ફલાંગે ગઢ કૂદતો



વીણા તણો નાદ તહીં સુણાય

આનંદલ્હેરે અનિલો ભરાય

ઝુલે ફૂલો એ કંઈ તાલમાં ત્યાં

વસંત લીલા સ્વર બેવડી રહ્યાં



ભીતિ કશી એ મૃગને દિસે ના

પિછાન જુની સ્થલની નકી આ

નમાવી શૃંગો ચળ પીઠમાં કરે

યથેચ્છ પર્ણો તરુનાં જરા ચરે



ઊડી રહ્યો છે જલનો ફુવારો

હોજે તરે રંગીન માછલીઓ

ત્યાં કાન માંડી મૃગ તે ઢળે છે

જરા નમીને જલ એ પીએ છે




કલાપીનો કેકારવ/૨૮૬

